  Қазақстан Республикасы парламенті Мәжілісінің депутаты    Н.Сабильяновтың Қазақстан Республикасы Премьер-Министрі                       Б. Сағынтаевқа депутаттық сауалы  
Құрметті Бақытжан Әбдірұлы!

Менің Сізге депутаттық сауалым табиғи сипаттағы төтенше жағдайлар салдарынан зардап шеккен азаматтарға келтірілген зиянды өтеуге байланысты болып отыр.

1. «Азаматтық қорғау туралы» Қазақстан Республикасы Заңының 18, 58-ші баптары және Табиғи сипаттағы төтенше жағдайлар салдарынан зардап шеккендерге келтірілген зиянды (нұқсанды) өтеу қағидалары мүлікке келтірілген зиянды (нұқсанды) өтеуді, төлемдерді жүзеге асыруды қарастырады. Алайда, бұл жергілікті жерде орындалмаған.

Мысалы, Шығыс Қазақстан облысы Аягөз ауданының әкімдігі зардап шеккендерге келтірілген зиянды өтеуге ақшалай төлемдер жасамаған.
Ал, Семей қаласының әкімдігі бастапқыда жылжымайтын мүлік объектісіне келтірілген зиянды өтеу үшін су тасқынынан зардап шеккен әрбір тұрғынмен өтемақы төлеу туралы шарт жасап, содан кейін бұл төлемдерден бас тартқан. (Бұл мүлдем дұрыс емес).

Сонымен қатар, Аягөз қаласында су басқан тұрғын үйлерді техникалық зерттеп-қарау және су тасқыны салдарынан зардап шеккендердің мүліктеріне келтірілген зиянды бағалау заңнаманың талаптарына сәйкес жүргізілмеген. (Мысалы, бір үй бойынша техникалық зерттеп-қарауды 3-4 рет жүргізу жағдайлары болған)
2. Табиғи сипаттағы төтенше жағдайлар салдарынан зардап шеккендердің үйлерінде жөндеу-қалпына келтіру жұмыстарын жүргізу тәртібі айқындалмаған.

Сондықтан кейбір жергілікті атқарушы органдар зардап шеккендермен тиісті шартты жасамай, азаматтық-құқықтық жауапкершілікті және жұмысының сапасына кепілдікті қарастырмай, тұрғындардың үйлерінде жөндеу жұмыстарын жүргізген.

Бұл өз кезегінде зардап шеккендердің үйлерінде сапасыз жөндеу жұмыстарын жүргізуге алып келген. 

Мысалы, Аягөз қаласындағы 72 жастағы зейнеткер Р.М. Гусева өз хатында үйін жөндеу үшін оның бір бөлмесін бұзғандығы, қабырғаларында жарықтар пайда болғаны, төбесінің толығымен жабылмағандығы, жөндеудің сапасыз жасалғандығы туралы жазған. (Бұл егде адамды қорлау, кемсіту екендігін айтқан)

3. Биылғы жылдың маусым айында Қазақстан Республикасы Үкіметінің 2015 жылғы 25 сәуірдегі № 325 қаулысында (Қазақстан Республикасы Үкіметінің және жергілікті атқарушы органдардың резервтерін пайдалану қағидаларында) табиғи сипаттағы төтенше жағдайлар салдарынан зардап шеккендерге қайталама нарықта тұрғын үй сатып алу қарастырылған болатын.

Бірақ осындай тұрғын үйді сатып алуды, үйдің 1 шаршы метрінің бағасын есептеу тәртібі мен үйдің салынған жылы, жағдайы, үйді таңдау талаптарын көздейтін Қағидалар болмағандықтан, жергілікті атқарушы орган ескі тұрғын үйлерді немесе құнына сай келмейтін тұрғын үйлерді белгілі тұлғалардан сатып алған.

Осылайша, «Азаматтық қорғау туралы» Қазақстан Республикасы Заңын сақтамау және қажетті құқықтық актілердің болмауы су тасқынынан зардап шеккен азаматтардың заңды құқықтары мен мүдделерін бұзуға әкеп соққан.

Аталған фактілердің барлығы Шығыс Қазақстан облысының су тасқынынан зардап шеккен тұрғындарының өтініштерінде көрсетілген.

Жоғарыда айтылғандардың негізінде, Сізден бюджет қаражатының тиімді пайдалануы мақсатында:

1. «Азаматтық қорғау туралы» Қазақстан Республикасы Заңының және Табиғи сипаттағы төтенше жағдайлар салдарынан зардап шеккендерге келтірілген зиянды өтеу қағидаларының орындалуын қамтамасыз ету мәселесін қарастыруды;

2. Табиғи сипаттағы төтенше жағдайлар салдарынан зардап шеккен азаматтардың үйлерінде жөндеу-қалпына келтіру жұмыстарын жүргізу және қайталама нарықта тұрғын үйді мемлекеттік тұрғын үй қорына сатып алу қағидаларын әзірлеу және бекіту мәселелерін қарастыруды сұраймын.
Депутаттық сауалға жауапты «Қазақстан Республикасының Парламентi және оның депутаттарының мәртебесi туралы» Қазақстан Республикасының  Конституциялық Заңына сәйкес беруді сұраймын.

           Депутат, 

«Нұр Отан» партиясы

фракциясының мүшесі                      


     Н.Сабильянов

